
დებულება

საქართველოს შინაგან საქმეთა ორგანოებში სამსახურის გავლის წესის შესახებ

ეს დებულება განსაზღვრავს და აწესრიგებს საქართველოს შინაგან საქმეთა ორგანოების სისტემაში რიგითი და ოფიცერთა შემადგენლობის მიერ სამსახურის გავლის წესს, მათ უფლებებსა და მოვალეობებს.

თავი 1
ზოგადი დებულებანი


მუხლი 1. საქართველოს შს ორგანოს თანამშრომლები

შინაგან საქმეთა ორგანოების რიგით და ოფიცერთა შემადგენლობებს განეკუთვნებიან საქართველოს შსს კადრებში ჩარიცხული პირები, რომელთაც მინიჭებული აქვთ ამ დებულებით გათვალისწინებული სპეციალური წოდებები.


მუხლი 2. შს ორგანოებში სამსახურის პრინციპები

შინაგან საქმეთა ორგანოებში სამსახურს საფუძვლად უდევს კანონიერების, პიროვნების პატივისცემის, მისი უფლებებისა და თავისუფლების დაცვის, ჰუმანიზმის, საჯაროობის, შესაბამისი საკანონმდებლო და აღმასრულებელი ხელისუფლების ორგანოების წინაშე ანგარიშვალდებულებისა და დაქვემდებარების, სამსახურებრივი დისციპლინის დაცვის, შრომისათვის წახალისების, თანამშრომელთა საქმიანი კვალიფიკაციისა და უნარის გათვალისწინებით მათი სამსახურებრივი დაწინაურების პრინციპები.

შს ორგანოს მუშაკებს აქვთ ფორმის ტანსაცმელი, რომლის ნიმუშები დამტკიცებულია საქართველოს პრეზიდენტის მიერ. მათ ეძლევათ საქართველოს შს სამინისტროს მიერ დადგენილი ნიმუშის პირადობის მოწმობები და პირადი ნომრები (ჟეტონები).

შს ორგანოს მუშაკებს აქვთ უფლება შეინახონ, ატარონ და გამოიყენონ ტაბელური ცეცხლსასროლი იარაღი იმ წესის თანახმად, რომელსაც ადგენს საქართველოს შინაგან საქმეთა მინისტრი.


მუხლი 3. შს ორგანოებში სამსახურის გავლის სამართლებრივი საფუძვლები

საქართველოს შს ორგანოებში სამსახურის გავლის სამართლებრივი საფუძვლებია საქართველოს კონსტიტუცია, კანონი „პოლიციის შესახებ“, კანონი „სამხედრო და სპეციალური წოდებებისა და დიპლომატიური რანგების შესახებ“ და სხვა სამართლებრივი აქტები.

შენიშვნა: შინაგან საქმეთა სამინისტროს შინაგანი ჯარების პირადი შემადგენლობა ამ დებულებასთან ერთად ხელმძღვანელობს დებულებით საქართველოს სამხედრო ძალებში პირადი შემადგენლობის მიერ სამხედრო სამსახურის გავლის შესახებ.


მუხლი 4. შს ორგანოს თანამშრომლის სამსახურებრივი უფლებები და მოვალეობები

შინაგან საქმეთა ორგანოს თანამშრომლები მოქმედი კანონმდებლობის, დადებული ფიცის, კონტრაქტისა და ამ დებულების შესაბამისად ასრულებენ თავიანთ მოვალეობებს და სარგებლობენ გარკვეული უფლებებით იმ კომპეტენციის ფარგლებში, რაც მათ აკისრიათ დაკავებული თანამდებობით.

შს ორგანოს მუშაკი სამსახურებრივი მოვალეობის შესრულებისას არის სახელმწიფო ხელისუფლების წარმომადგენელი და მას იცავს კანონი.

სამსახურებრივი მოვალეობის შესრულებისას პოლიციის თანამშრომელი ემორჩილება თავის უშუალო და ზემდგომ უფროსს. აშკარად უკანონო ბრძანების ან მითითების მიღებისას პოლიციის თანამშრომელი ხელმძღვანელობს კანონით.

აშკარად უკანონო ბრძანების ან მითითების შესრულება პოლიციის თანამშრომელს არ ათავისუფლებს პასუხისმგებლობისგან.

აკრძალულია პოლიციის კანონიერ საქმიანობაში ჩარევა, გარდა კანონით გათვალისწინებული შემთხვევისა.

შს ორგანოს თანამშრომელს ეკრძალება პოლიტიკურ ორგანიზაციაში მონაწილეობა და თავის სამსახურებრივ საქმიანობაში ხელმძღვანელობს საქართველოს კანონების მოთხოვნებით, ამასთან არ შეიძლება იგი შეიზღუდოს პოლიტიკური პარტიების, საზოგადოებრივი გაერთიანებებისა და მასობრივი საზოგადოებრივი მოძრაობების გადაწყვეტილებებით, რომლებიც მიმართულია პოლიტიკური მიზნების მისაღწევად.

შს ორგანოს მუშაკი სამსახურებრივი მოვალეობის შესრულების დროს მართლსაწინააღმდეგო ქმედობის ან სამსახურებრივი მოვალეობის არაჯეროვნად შესრულებისათვის პასუხს აგებს კანონის შესაბამისად.

შს ორგანოს თანამშრომლის ქმედობით ფიზიკური ან იურიდიული პირისათვის მიყენებული ზარალის ანაზღაურება ხდება საქართველოს კანონმდებლობის შესაბამისად.


მუხლი 5. რიგით და ოფიცერთა შემადგენლობის თანამდებობანი

რიგით, უმცროს და უფროს ოფიცერთა შემადგენლობის თანამდებობათა ჩამონათვალებსა და, შესაბამისად, ამ თანამდებობათა ზღვრულ სპეციალურ წოდებებს ამტკიცებს საქართველოს შს მინისტრი საშტატო ნუსხის დამტკიცებისას.

უმაღლეს ოფიცერთა შემადგენლობის თანამდებობრივ ჩამონათვალებსა და მათ შესაბამის სპეციალურ წოდებებს ამტკიცებს საქართველოს პრეზიდენტი.


მუხლი 6. სპეციალური წოდება

საქართველოს მოქალაქეებს, რომლებიც ინიშნებიან შს ორგანოების რიგითი და ოფიცერთა შემადგენლობის თანამდებობებზე, ენიჭებათ შემდეგი სპეციალური წოდებები:

ა) რიგით შემადგენლობა

– პოლიციის რიგითი, პოლიციის უმცროსი სერჟანტი, პოლიციის სერჟანტი, პოლიციის უფროსი სერჟანტი, პოლიციის ზემდეგი;
ბ) უმცროს ოფიცერთა შემადგენლობა

– პოლიციის უმცროსი ლეიტენანტი, პოლიციის ლეიტენანტი, პოლიციის უფროსი ლეიტენანტი, პოლიციის კაპიტანი;
გ) უფროს ოფიცერთა შემადგენლობა

– პოლიციის მაიორი, პოლიციის ვიცე-პოლკოვნიკი, პოლიციის პოლკოვნიკი;
დ) უმაღლეს ოფიცერთა შემადგენლობა

– პოლიციის გენერალ-მაიორი, პოლიციის გენერალ-ლეიტენანტი.

შს ორგანოს შემადგენლობისათვის მინიჭებული წოდებები მუდმივია, სამსახურის შეწყვეტის შემდეგ სპეციალურ წოდებას ემატება სიტყვა „გადამდგარი“ ან „თადარიგის“.


მუხლი 7. შს ორგანოს თანამშრომელთა პროფესიული მომზადება

შს ორგანოს მაღალკვალიფიციური სპეციალისტებით დაკომპლექტების მიზნით საქართველოს შს სამინისტრო ახორციელებს თანამშრომელთა პროფესიულ მომზადებას, რომელშიც შედის:

სპეციალური პირველდაწყებითი მომზადება, პერიოდული შემოწმება ვარგისიანობაზე, რაც დაკავშირებულია ფიზიკური ძალის, სპეციალური საშუალებებისა და ცეცხლსასროლი იარაღის გამოყენებასთან. სპეციალისტთა მომზადება, გადამზადება და კვალიფიკაციის ამაღლება მიმდინარეობს შსს სასწავლებლებში.

პროფესიული მომზადების გავლის წესებს და ორგანიზაციას განსაზღვრავს საქართველოს შინაგან საქმეთა სამინისტრო.

თავი 2

შს ორგანოს თანამშრომლების სამსახურში მიღება და გადაადგილება


მუხლი 8. შს ორგანოებში სამსახურში მიღების წესი

შს ორგანოებში სამუშაოდ მიიღება საქართველოს მოქალაქე არანაკლებ 18 და არა უმეტეს 35 წლისა, რომელმაც იცის სახელმწიფო ენა, პიროვნული თვისებებით, განათლებით (არანაკლებ საშუალო ზოგადსაგანმანათლებლო განათლებისა), ფიზიკური მომზადებითა და ჯანმრთელობის მდგომარეობით შეძლებს შეასრულოს მისთვის დაკისრებული მოვალეობანი.

მოქმედი კანონმდებლობის საფუძველზე სავალდებულო სამხედრო სამსახურში გაწვევის გადავადების მქონე პირთა შს ორგანოში მიღების საკითხი განიხილება მათ მიერ სამხედრო ძალებში გასაწვევი ვადის ამოწურვის შემდეგ.

შს სამინისტროს სასწავლებლებში შეიძლება 17-დან 30 წლამდე ასაკის საშუალო განათლების მქონე პირთა მიღება.

პოლიციის სამსახურში მიღებული პირი თავისუფლდება სავალდებულო სამხედრო სამსახურისგან, იხსნება სამხედრო აღრიცხვიდან და ირიცხება შს სამინისტროს პირად შემადგენლობაში.

პირი პოლიციის რიგით შემადგენლობის თანამდებობაზე შეიძლება დაინიშნოს ხელშეკრულების საფუძველზე.

ასაკობრივი შეზღუდვა იმ მოქალაქეებისათვის, რომლებიც ადრე დათხოვნილი იყვნენ შს ორგანოებიდან და ახლად იწყებენ სამსახურს, განისაზღვრება ამ დებულების 61 მუხლის მოთხოვნებით.

შს ორგანოების რიგითი შემადგენლობის თანამდებობებზე მიიღებიან საშუალო განათლების მქონე მოქალაქენი.

უმცროს ოფიცერთა შემადგენლობის თანამდებობებზე, როგორც წესი, მიიღებიან უმაღლესი განათლების მქონე მოქალაქენი.

უფროს და უმაღლეს ოფიცერთა შემადგენლობის თანამდებობებზე ინიშნებიან უმაღლესი განათლების მქონე მოქალაქენი.

შს ორგანოების თანამშრომელთა სამუშაოზე მიღება ფორმდება შესაბამისი შს ორგანოს უფროსის ბრძანებით შსს ნომენკლატურული ბრძანების შესაბამისად.


მუხლი 9. შეზღუდვები შს ორგანოებში მიღებისა და სამსახურის გავლასთან დაკავშირებით

შს ორგანოებში არ მიიღება:

1. ნასამართლევი პირი;

2. ალკოჰოლიზმით, ნარკომანიით, ტოქსიკომანიით, შიდსით, ფსიქიკური და სხვა ქრონიკული სნეულებებით დაავადებული პირი;

3. პირი, რომელიც სასამართლო წესით ქმედუუნაროდ არის ცნობილი;

4. პირი, რომელიც ვერ აკმაყოფილებს ამ დებულების მოთხოვნებს;

შს ორგანოების თანამშრომლები, რომლებიც ახლო ნათესაურ კავშირში არიან ერთმანეთთან არ შეიძლება გადიოდნენ სამსახურს ერთსა და იმავე ქვედანაყოფში, თუ ეს სამსახური დაკავშირებულია ერთიმეორის დაქვემდებარებასთან.


მუხლი 10. შეთავსება

შს თანამშრომელს აკრძალული აქვს სამსახურთან ერთად კომერციულ და სხვა ანაზღაურებად საქმიანობაში მონაწილეობა, გარდა სამეცნიერო, პედაგოგიური და შემოქმედებითი საქმიანობისა.


მუხლი 11. შს ორგანოს თანამშრომლის ფიცი

შს ორგანოს თანამშრომელი დებს ფიცს, რომლის ტექსტს ამტკიცებს საქართველოს პარლამენტი.

ფიცის დადების წესს განსაზღვრავს საქართველოს შინაგან საქმეთა მინისტრი.


მუხლი 12. შს ორგანოს მუშაკთა თანამდებობრივი გადაადგილება

შს ორგანოს მუშაკთა თანამდებობრივი გადაადგილება ხდება:

ა) ზემდგომ თანამდებობაზე – სამსახურებრივი დაწინაურებით დასაწინაურებელ თანამშრომელთან შეთანხმების საფუძველზე;

ბ) თანაბარ თანამდებობაზე – შს ორგანოს თანამშრომლის თანხმობით სხვა ვაკანტურ თანამდებობათა აუცილებელი დაკომპლექტების ან მეთაურთა შემადგენლობის პირადი თვისებების, ცოდნის, მომზადებისა და გამოცდილების მიზანმიმართული გამოყენებისათვის;

გ) დაბალ თანამდებობაზე;

–  შტატების შემცირებისას;

– ჯანმრთელობის მდგომარეობის გაუარესების გამო, სამედიცინო კომისიის დასკვნის შესაბამისად;

– სამსახურებრივი ინტერესებიდან გამომდინარე;

– პირადი თხოვნით;

– საატესტაციო წესით;

– დადებული სასჯელის საფუძველზე;

დ) სასწავლებელში ჩარიცხვის ან სასწავლებლის დამთავრების შემდეგ თანამდებობაზე დანიშვნის დროს;

ე) აღმასრულებელი ხელისუფლების სახელმწიფო ორგანოებში სამუშაოდ მივლინების დროს.

თანამდებობრივი გადაადგილება უნდა მოხდეს თანამშრომლის ძირითადი ან მონათესავე სპეციალობის, გამოცდილების გათვალისწინებით. პირის სხვა სპეციალობით დანიშვნას წინ უნდა უძღოდეს, როგორც წესი, მისი შესაბამისი სამსახურებრივი გადამზადება.

თანამშრომლის სამსახურებრივი გადაადგილება ყველა შემთხვევაში ფორმდება შს ორგანოს შესაბამისი უფროსის ბრძანებით გადაადგილების საფუძვლის მითითებით.

ბრძანება თანამშრომელს უნდა გააცნოს უშუალო ხელმძღვანელმა.

შტატების შემცირებისას ან, სამსახურის ინტერესებიდან გამომდინარე, დაბალ თანამდებობაზე გადაადგილებისას თანამშრომელს უნარჩუნდება ადრე დაკავებული თანამდებობის შესაბამისი თანამდებობრივი სარგო.

სხვა საფუძვლებით (გარდა უარყოფითი მოტივებისა) დაქვეითებულ პირს, თუ მან 15 წელი იმსახურა შს ორგანოებში, ასევე ენახება ძველი თანამდებობრივი სარგო.

დაბალ თანამდებობაზე გადაყვანილი თანამშრომელი შემდეგში შეიძლება სამსახურში დაწინაურდეს მხოლოდ ატესტაციის საფუძველზე. ვაკანტურ თანამდებობაზე თანამშრომელი შეიძლება დაინიშნოს მოვალეობის შემსრულებლად 3 თვის ვადით, ხოლო არავაკანტურ თანამდებობაზე (თანამდებობის პირის ავადმყოფობა, მივლინება და ა.შ.) – 6 თვის ვადით. შს ორგანოს თანამშრომელი შეიძლება დროებით გადააყენოს თანამდებობიდან ხელმძღვანელმა თავისი კომპეტენციის ფარგლებში სისხლის სამართლის საქმის წარმოებასთან დაკავშირებით საგამოძიებო ორგანოების მიერ საბოლოო გადაწყვეტილების მიღებამდე, ასევე საგამოძიებო ორგანოების დადგენილების საფუძველზე.

სისხლის სამართლის საქმის წარმოებასთან დაკავშირებით თანამდებობიდან გადაყენებულ თანამშრომელს გამართლების შემთხვევაში უნდა მიეცეს ადრე დაკავებული ან მისი თანაბარი თანამდებობა, ამასთან უნაზღაურდება იძულებით გადაუხდელი ხელფასი.

შს ორგანოებში ორგანიზაციულ, საშტატო ღონისძიებათა განხორციელებისას შს მინისტრის ბრძანებით შტატგარეშე დარჩენილი თანამშრომელი ირიცხება კადრების განკარგულებაში არა უმეტეს 4 თვის ვადით, 2 თვის მთლიანი ხელფასის შენარჩუნებით, ხოლო მომდევნო ორი თვის განმავლობაში მას მიეცემა სპეციალური წოდების, ნამსახურობის პროცენტული დანამატი და სასურსათო ულუფის კომპენსაცია. აღნიშნული ვადის გასვლამდე უნდა გადაწყდეს თანამშრომლის შრომითი მოწყობის საკითხი.

კადრების განკარგულებაში რიგითი შემადგენლობის პირთა აყვანა (შტატგარეშედ დარჩენის შემთხვევის გარდა) არ შეიძლება. შტატგარეშედ დარჩენის შემთხვევაში მათი შრომითი მოწყობის საკითხი უნდა გადაწყდეს სულ ბევრი ერთ თვეში.

შს ორგანოს თანამშრომლის კადრების განკარგულებაში ყოფნის ვადაში არ შედის ავადმყოფობის, კუთვნილ ან დამატებით შვებულებაში ყოფნის დრო.


მუხლი 13. ატესტაცია

შს ორგანოს თანამშრომელი ექვემდებარება ატესტაციას, რომლის მიზანია განსაზღვროს, თუ რამდენად შეეფერება იგი დაკავებულ თანამდებობას.

შს ორგანოს თანამშრომელი ატესტაციას გადის დაწინაურების, დაქვეითების ან ორგანოდან დათხოვნის დროს.

ატესტაციის მოწყობის ვადებსა და წესს განსაზღვრავს საქართველოს შს მინისტრი.


მუხლი 14. შს ორგანოს თანამშრომლის სამსახურებრივი გადაადგილება ტერიტორიულად სხვა ადგილზე

შს ორგანოს თანამშრომლის სამსახურებრივი გადაადგილება სხვა ადმინისტრაციულ ტერიტორიაზე შეიძლება მხოლოდ მისი თანხმობის შემთხვევაში.

შს მინისტრის ბრძანების საფუძველზე შს ორგანოს თანამშრომელს ტერიტორიულად სხვა ადგილზე (ქალაქი და რაიონი) სამსახურებრივი გადაადგილების დროს მისთვის სახელმწიფო ან მუნიციპალური ფონდიდან საცხოვრებელი ბინის (სახლის) გამოყოფის შეუძლებლობის შემთხვევაში ეძლევა სრული კომპენსაცია დროებითი საცხოვრებელი ბინის (სახლის) ქირის გადასახდელად, ამასთან ერთად მას და მისი ოჯახის წევრებს შს სამინისტროს სახსრების ხარჯზე უნაზღაურდებათ მგზავრობა და ტვირთის გადატანა.


მუხლი 15. შს ორგანოს თანამშრომლის მივლინება არჩევით აღმასრულებელი ხელისუფლების სახელმწიფო ორგანოებში

არჩევით ორგანოში სამუშაოდ გადასული შს თანამშრომელი რჩება შს სამინისტროს მოქმედ რეზერვში.

შინაგან საქმეთა ორგანოს თანამშრომლის მივლინება აღმასრულებელი ხელისუფლების სახელმწიფო ორგანოებში, შს რეზერვში ჩარიცხვით, ხორციელდება საქართველოს პრეზიდენტის განკარგულებით.


მუხლი 16. არჩევით და აღმასრულებელი ხელისუფლების სახელმწიფო ორგანოებში სამუშაოდ მივლინებული თანამშრომლის მიერ სამსახურის გავლის წესი

არჩევით და აღმასრულებელი ხელისუფლების სახელმწიფო ორგანოებში სამუშაოდ მივლინებულ თანამშრომლებს, ამ დებულების თანახმად, მივლინების უფლების მქონე პირთა წარდგინების საფუძველზე ენიჭებათ სპეციალური წოდებები, გარდა პოლიციის პოლკოვნიკის და უმაღლეს ოფიცერთა შემადგენლობის სპეციალური წოდებებისა, მაგრამ არა უმეტეს ადრე დაკავებული თანამდებობით გათვალისწინებული ზღვრული წოდებისა.

შს ორგანოდან მივლინებული თანამშრომლის სამსახურიდან დათხოვნა ხდება შესაბამისი ორგანოს ხელმძღვანელის წარდგინებით, რომლის საფუძველი და წესი გათვალისწინებულია ამ დებულებაში, შს კადრების მთავარი სამმართველოს განკარგულებაში აყვანის შემდეგ.

შს ორგანოს მივლინებულ თანამშრომელს თანამდებობრივ სარგოებს უხდიან, როგორც აღმასრულებელი ხელისუფლების სახელმწიფო ორგანოს თანამშრომელს, სახელმწიფო ხელისუფლების მიერ დადგენილი წესით. ამასთან ერთად უხდიან სპეციალური წოდების, ნამსახურობის პროცენტულ დანამატს, სამეცნიერო ხარისხისა და სამეცნიერო წოდების სარგოებს, როგორც შს სამინისტროს თანამშრომელს.

თუ შს ორგანოს მივლინებული თანამშრომლის ხელფასის ოდენობა (მივლინების შემდეგ ხელფასის მომატება სპეციალური წოდების გათვალისწინებით, მორიგი წოდების გათვალისწინებით, მორიგი წოდების მინიჭების, ახალი თანამდებობრივი განაკვეთის დადგენისას, შს ორგანოს ხელმძღვანელის მუშაკების თანამდებობრივი სარგოს გაზრდისას) აღმოჩნდა ნაკლები, ვიდრე ადრინდელი ფულადი ანაზღაურება, მაშინ შესაბამის სხვაობას ანაზღაურებს დაინტერესებული უწყება.

შს ორგანოს მივლინებული თანამშრომლის ფულადი წახალისება ხორციელდება შესაბამისი აღმასრულებელი ხელისუფლების სახელმწიფო ორგანოებში არსებული ფულადი წახალისების სისტემით, თანამდებობრივი სარგოების გათვალისწინებით.

თანამდებობრივი ხელფასის და პრემიის გადახდა ხდება ასიგნებული თანხიდან, რომელიც გამოყოფილია შესაბამისი აღმასრულებელი ხელისუფლების სახელმწიფო ორგანოს თანამშრომლების შესანახად. ყველა დანარჩენ გასამრჯელოს მივლინებულ თანამშრომელს უხდის შს სამინისტრო. ამასთან, ტანსაცმლის და სხვა ნივთების, სასურსათო ულუფის მაგივრად მათ შეიძლება მიეცეთ ფულადი ანაზღაურება.

შს ორგანოს მივლინებულ თანამშრომელსა და მისი ოჯახის წევრებზე ვრცელდება ყველა ის შეღავათი და უფლება-მოვალეობანი, რომლებიც დადგენილია მოქმედი კანონმდებლობით. მივლინებაში მყოფი თანამშრომლის სამსახურის გავლის კონტროლს ახორციელებს საქართველოს შს სამინისტრო.

თავი 3

სპეციალურ წოდებათა მინიჭება


მუხლი 17. საქართველოს შს სამინისტროს სისტემაში დაწესებულია შემდეგი სპეციალური წოდებანი

რიგითი შემადგენლობისათვის:

პოლიციის რიგითი, პოლიციის უმცროსი სერჟანტი,

პოლიციის სერჟანტი, პოლიციის უფროსი სერჟანტი,

პოლიციის ზემდეგი;

უმცროს ოფიცერთა შემადგენლობისათვის:

პოლიციის უმცროსი ლეიტენანტი, პოლიციის ლეიტენანტი,

პოლიციის უფროსი ლეიტენანტი, პოლიციის კაპიტანი;

უფროს ოფიცერთა შემადგენლობისათვის:

პოლიციის მაიორი, პოლიციის ვიცე-პოლკოვნიკი,

პოლიციის პოლკოვნიკი;

უმაღლეს ოფიცერთა შემადგენლობისთვის:

პოლიციის გენერალ-მაიორი, პოლიციის გენერალ-ლეიტენანტი;

შს სამინისტროს სისტემაში შემავალ შინაგან ჯარებში:

რიგითი შემადგენლობისათვის:

შინაგანი ჯარების რიგითი, შინაგანი ჯარების

უმცროსი სერჟანტი, შინაგანი ჯარების სერჟანტი,

შინაგანი ჯარების უფროსი სერჟანტი,

შინაგანი ჯარების ზემდეგი;

უმცროს ოფიცერთა შემადგენლობისათვის:

შინაგანი ჯარების უმცროსი ლეიტენანტი,

შინაგანი ჯარების ლეიტენანტი, შინაგანი

ჯარების უფროსი ლეიტენანტი,

შინაგანი ჯარების კაპიტანი;

უფროს ოფიცერთა შემადგენლობისათვის:

შინაგანი ჯარების მაიორი, შინაგანი ჯარების

ვიცე-პოლკოვნიკი, შინაგანი ჯარების პოლკოვნიკი;

უმაღლეს ოფიცერთა შემადგენლობისათვის:

შინაგანი ჯარების გენერალ-მაიორი, შინაგანი

ჯარების გენერალ-ლეიტენანტი.

რიგით შემადგენლობას სპეციალურ წოდებებს ანიჭებს შს ქვედანაყოფის ხელმძღვანელი, რომელსაც აქვს ამ თანამდებობაზე პირის დანიშვნის უფლება.

უმცროს და უფროს ოფიცერთა შემადგენლობას სპეციალურ წოდებებს ანიჭებს საქართველოს შინაგან საქმეთა მინისტრი.

უმაღლეს ოფიცერთა შემადგენლობას სპეციალურ წოდებებს ანიჭებს საქართველოს პრეზიდენტი.


მუხლი 18. 

სპეციალური წოდების მინიჭება წარმოებს მხოლოდ თანამიმდევრობით. სპეციალური წოდების მინიჭება საფეხურგამოშვებით აკრძალულია.


მუხლი 19. 

რიგითი და ოფიცერთა შემადგენლობის სპეციალური წოდებები მიენიჭებათ პირებს, რომლებიც მიიღებიან ორგანოებში სამუშაოდ ატესტირებულ თანამდებობაზე მათი პირადი თვისებების, სამსახურებრივი გამოცდილების, განათლების, დაკავებული თანამდებობის და ამ დებულებით განსაზღვრული სხვა პირობების გათვალისწინებით.

ამასთან, როგორც წესი, უფროს ოფიცერთა შემადგენლობის სპეციალური წოდებები მიენიჭებათ პირებს, რომელთაც აქვთ უმაღლესი განათლება. უმაღლესი ოფიცრების წოდებები მიენიჭებათ მხოლოდ უმაღლესი განათლების მქონე პირებს.

შს საშუალო-სპეციალური სასწავლებლების კურსდამთავრებულ პოლიციის თანამშრომელს, რომელსაც აქვს დაკავებულ თანამდებობაზე მუშაობის ხანგრძლივი სტაჟი და ამ თანამდებობის შესაბამისი სპეციალური წოდების ზღვრული დონე, შეიძლება მიენიჭოს უფროს ოფიცერთა შემადგენლობის სპეციალური წოდება.


მუხლი 20. 

რიგითი შემადგენლობის პირველი სპეციალური წოდებები მიენიჭებათ პირებს, რომლებიც მიიღებიან სამუშაოდ შს ორგანოებში რიგითი შემადგენლობის თანამდებობაზე. მინიჭებული წოდება უნდა შეესაბამებოდეს სამხედრო სამსახურში მინიჭებულ წოდებას.

რიგითი შემადგენლობისათვის სპეციალური წოდების მინიჭება წარმოებს თანამდებობაზე დანიშვნასთან ერთად. ბრძანებაში დანიშვნის ტექსტის შემდეგ მიეთითება: „პოლიციის ...“ სპეციალური წოდების მინიჭებით.

ყოფილი რიგითი თანამშრომელი შინაგან საქმეთა ორგანოებში ხელახლა მიღებისას თანამდებობაზე ინიშნება ადრე მინიჭებული სპეციალური წოდებით.


მუხლი 21. 

პირველი სპეციალური წოდების მისანიჭებლად და შსს კადრებში ჩასარიცხად წარდგენა უნდა წარმოებდეს სამხედრო აღრიცხვიდან მოხსნისა და შსს სპეციალურ აღრიცხვაზე დაყენებისთანავე. 


მუხლი 22.

 სპეციალურ წოდებათა მინიჭებისათვის უშუალო უფროსის შუამდგომლობის საფუძველზე საკადრო აპარატი ავსებს სპეციალურ წარდგინებას და წოდების მისანიჭებელი ვადის გასვლამდე ერთი თვით ადრე უგზავნის საქართველოს შსს კადრების მთავარ სამმართველოს. 


მუხლი 23.

 პოლიციის უმცროსი ლეიტენანტის წოდება, როგორც წესი, მიენიჭებათ პირებს, რომლებიც დანიშნული არიან ოფიცრის თანამდებობებზე. 


მუხლი 24. 

პოლიციის ლეიტენანტის სპეციალური წოდება მიენიჭებათ პირებს, რომელთაც დაამთავრეს შსს საშუალო და უმაღლესი სპეციალური სასწავლებელი, აგრეთვე ამავე სასწავლებლების დაუსწრებელი სწავლების კურსდამთავრებულებს, წოდებით სამსახურის ვადის მიუხედავად.

პოლიციის უფროსი ლეიტენანტის წოდება მიენიჭებათ პირებს შსს უმაღლესი სპეციალური სასწავლებლის წარჩინებით დამთავრების შემთხვევაში, აგრეთვე იმ კურსდამთავრებულებს, რომლებიც მონაწილეობდნენ საბრძოლო მოქმედებებში, ან საზოგადოებრივი წესრიგის დაცვის თუ სხვა ოპერატიულ ღონისძიებათა განხორციელების დროს მიიღეს სხეულის დაზიანება და კონკრეტულ ღონისძიებაში მონაწილეობისათვის წახალისებულ იქნენ შს მინისტრის ბრძანებით. 


მუხლი 25. 

სამხედრო ძალების თადარიგის ოფიცრებს შს ორგანოებში მიღებისა და შსს კადრებში ჩარიცხვისას ენიჭებათ, როგორც წესი, თადარიგის წოდების შესაბამისი სპეციალური წოდება.

განსაკუთრებულ შემთხვევაში, მაღალი პროფესიული მომზადებისა და საჭირო სპეციალობის დიდი გამოცდილების მქონე ან ხელმძღვანელ თანამდებობებზე დანიშნულ პირთა შსს კადრებში ჩარიცხვისას, შეიძლება მათ მიენიჭოთ თადარიგის წოდებაზე ერთი საფეხურით მაღალი სპეციალური წოდება, მაგრამ ეს წოდება არ უნდა აღემატებოდეს დაკავებული თანამდებობის შესაბამისი ზღვრული წოდების ერთი საფეხურით დაბალ წოდებას. 


მუხლი 26.

 მორიგი სპეციალური წოდება ოფიცრებს მიენიჭებათ დადებითი ატესტაციის, წოდებით სამსახურის ვადის გავლისა და დაკავებული თანამდებობის ზღვრული წოდების მისანიჭებელ წოდებასთან შესაბამისობის შემთხვევაში. 


მუხლი 27.

 დადგენილია რიგითი და ოფიცერთა შემადგენლობის სპეციალური წოდებით სამსახურის შემდეგი ვადები:

რიგითი შემადგენლობისათვის:

პოლიციის, შინაგანი ჯარების რიგითი – 1 წელი;

პოლიციის, შინაგანი ჯარების უმცროსი სერჟანტი – 1 წელი;

პოლიციის, შინაგანი ჯარების სერჟანტი – 1 წელი;

პოლიციის, შინაგანი ჯარების უფროსი სერჟანტი – 2 წელი;

პოლიციის, შინაგანი ჯარების ზემდეგის სპეციალური წოდებით სამსახურის ვადა დადგენილი არ არის.

ოფიცერთა შემადგენლობისათვის:

პოლიციის, შინაგანი ჯარების უმცროსი ლეიტენანტი – 3 წელი;

პოლიციის, შინაგანი ჯარების ლეიტენანტი – 3 წელი;

პოლიციის, შინაგანი ჯარების უფროსი ლეიტენანტი – 3 წელი;

პოლიციის, შინაგანი ჯარების კაპიტანი – 3 წელი;

პოლიციის, შინაგანი ჯარების მაიორი – 3 წელი;

პოლიციის, შინაგანი ჯარების ვიცე-პოლკოვნიკი – 3 წელი;

პოლიციის, შინაგანი ჯარების პოლკოვნიკისა და უმაღლეს ოფიცერთა წოდებით სამსახურის ვადა დადგენილი არ არის. 


მუხლი 28.

 ომის პირობებში ოფიცერთა შემადგენლობისათვის წოდების მისანიჭებლად სამსახურის გავლის ვადები მცირდება 1 წლამდე და ვრცელდება იმ პირებზე, ვინც უშუალოდ იღებდა მონაწილეობას საბრძოლო მოქმედებებში. 


მუხლი 29. 

განსაკუთრებული დამსახურებისათვის ან სამსახურებრივი მოვალეობის სანიმუშოდ შესრულებისათვის ვადამდე წოდების მინიჭების უფლება აქვთ: უმცროს ოფიცერთა შემადგენლობისათვის – საქართველოს შს მინისტრს, უფროს ოფიცერთა შემადგენლობისათვის – საქართველოს პრეზიდენტს. 


მუხლი 30.

სპეციალური წოდებით სამსახურის ვადა აღირიცხება ამ წოდების მინიჭების შესახებ ბრძანების ხელმოწერის დღიდან. 


მუხლი 31. 

ოფიცრები მორიგი წოდების მისანიჭებლად უნდა წარადგინონ მათმა უშუალო უფროსებმა. 


მუხლი 32.

 მოქმედი დისციპლინური სასჯელის მქონე თანამშრომლის მორიგ წოდებაზე წარდგენა არ შეიძლება. 

წოდებაზე წარდგენილი თანამშრომლის დასჯის შემთხვევაში უშუალო ხელმძღვანელმა უნდა აცნობოს ეს შესაბამის საკადრო აპარატს თანამშრომლისათვის სპეციალური წოდების მინიჭების შესაჩერებლად. 


მუხლი 33.

 თანამშრომლისათვის მორიგი სპეციალური წოდების მისანიჭებლად წარდგენის უსაფუძვლო შეჩერება-დაგვიანებისათვის შესაბამის ხელმძღვანელს ეკისრება დისციპლინური პასუხისმგებლობა. 


მუხლი 34.

 ყოფილი თანამშრომლის შს ორგანოებში ხელახლა მიღებისას იგი შს კადრებში ჩაირიცხება იმ წოდებით, რომელიც ჰქონდა დათხოვნამდე. იმ შემთხვევაში, თუ მან ორგანოებიდან დათხოვნამდე იმსახურა ამ წოდებით დადგენილი ვადა, ამასთან, მისანიჭებელი წოდება დაკავებული თანამდებობის ზღვრულ წოდებას არ აღემატება, მაშინ იგი შეიძლება ჩაირიცხოს შსს კადრებში იმ წოდებაზე ერთი საფეხურით მეტის მინიჭებით, რომელიც ჰქონდა დათხოვნამდე (უარყოფითი მოტივის გარდა).

შს სამინისტროს კადრებში ჩარიცხვა წარმოებს მხოლოდ საქართველოს შინაგან საქმეთა მინისტრის მიერ. 


მუხლი 35.

 სხვა სახელმწიფო სამსახურიდან გადმოსული სამხედრო მოსამსახურე ან მასთან უფლებებით გათანაბრებული პირი, რომელსაც განსხვავებული სპეცწოდება აქვს, გადის ატესტაციას პოლიციის ან შინაგანი ჯარების შესაბამის სპეციალურ წოდებაზე. 


მუხლი 36.

 ოფიცრები, რომლებსაც აქვთ პენსიის დასანიშნად საჭირო სამსახურის სტაჟი, სამსახურში ხასიათდებიან დადებითად, ხოლო სპეციალური წოდებით სამსახურის ვადა გაუვიდათ, შინაგან საქმეთა ორგანოებიდან გადადგომის ან თადარიგში დათხოვნის დროს, უშუალო ხელმძღვანელის შუამდგომლობის საფუძველზე, შეიძლება წარდგენილ იქნენ მორიგი სპეციალური წოდების მისანიჭებლად დაკავებული თანამდებობით განსაზღვრულ ზღვრულ წოდებაზე ერთი საფეხურით მაღალ წოდებაზე, მაგრამ არა უმეტეს პოლიციის ვიცე-პოლკოვნიკის სპეციალური წოდებისა. 


მუხლი 37. 

სპეციალური წოდების ჩამორთმევა შეიძლება მხოლოდ სასამართლოს განაჩენით. სპეციალურ წოდებაში ჩამოქვეითება ერთი საფეხურით, უშუალო ხელმძღვანელის შუამდგომლობის საფუძველზე, შეუძლია მხოლოდ საქართველოს შინაგან საქმეთა მინისტრს. მასვე შეუძლია წოდების აღდგენა, მიუხედავად დაქვეითებული პირის მიერ დაკავებული თანამდებობისა, ოღონდ სულ ცოტა ერთი წლის გასვლის შემდეგ.

ჩამოქვეითებული წოდებით სამსახურის ვადა აღდგენილი წოდებით სამსახურის ვადაში არ შედის.


მუხლი 38.

 გასამართლებულ, შემდგომში კი სასამართლოს მიერ რეაბილიტირებულ პირებს შს ორგანოებში აღდგენისას გაცდენილი წლების გათვალისწინებით შეიძლება მიენიჭოთ სპეციალური წოდება ადრინდელ წოდებაზე ერთი საფეხურით მაღლა. თუ გაცდენილი წლების ჩათვლით მათ ეკუთვნით მორიგი წოდება. 


მუხლი 39. 

სპეციალური წოდების მინიჭების კონტროლს ახორციელებს საქართველოს შინაგან საქმეთა სამინისტროს კადრების მთავარი სამმართველო.

თავი 4


მუხლი 40. შს ორგანოებში სამსახურებრივი დისციპლინა

შს ორგანოებში სამსახურებრივი დისციპლინა ნიშნავს შს ორგანოს თანამშრომლის მიერ საქართველოს კონსტიტუციის, კანონმდებლობის, ფიცის, სამსახურის ხელშეკრულების პირობების, აგრეთვე საქართველოს შს მინისტრის ბრძანებების, უშუალო უფროსის მითითებების, მისთვის დაკისრებული მოვალეობისა და უფლებამოსილების შესრულებას.


მუხლი 41. შს ორგანოს უფროსის მოვალეობა სამსახურებრივი დისციპლინის განმტკიცების საქმეში

შს ორგანოს უფროსი პასუხისმგებელია ხელქვეითი თანამშრომლების სამსახურებრივი დისციპლინის მდგომარეობისათვის. იგი, მათ მიმართ მაღალი მომთხოვნელობიდან გამომდინარე, ვალდებულია:

– შეუქმნას შრომის, დასვენებისა და კვალიფიკაციის ამაღლების საჭირო პირობები;

– ჩაუნერგოს სამსახურებრივი მოვალეობის შესრულებისათვის პასუხისმგებლობის გრძნობა;

– უზრუნველყოს საჯაროობა და ობიექტურობა სამსახურებრივი საქმიანობის შეფასებაში;

– პატივი სცეს თანამშრომლის პირად ღირსებას;

– არ დაუშვას პირად შემადგენლობასთან მუშაობაში პროტექციონიზმი და, პირადი ინტერესებიდან გამომდინარე, თანამშრომლის დევნა შს ორგანოს საქმიანობაში არსებულ ნაკლოვანებათა კრიტიკისათვის.


მუხლი 42. წახალისება სამსახურებრივ საქმიანობაში მიღწეული წარმატებისათვის

სამსახურებრივი მოვალეობის სანიმუშოდ შესრულებისა და მიღწეული წარმატებებისათვის შს ორგანოს თანამშრომლისათვის გათვალისწინებულია შემდეგი სახის წახალისება:

– მადლობის გამოცხადება;

– ფულადი პრემია;

– მადლობის სიგელით დაჯილდოება;

– შსს სამკერდე ნიშნით დაჯილდოება;

– მორიგი სპეციალური წოდების ვადამდე მინიჭება;

– ადრე დადებული დისციპლინური სასჯელის ვადაზე ადრე მოხსნა;

– სახელობითი ცეცხლსასროლი იარაღით დაჯილდოება.

საქართველოს შს სამინისტროს სასწავლებლებში, ზემოაღნიშნული სახის წახალისების გარდა, შეიძლება გამოყენებულ იქნეს შემდეგი წახალისება:

– სტიპენდიის მომატება;

– კურსანტის ან მსმენელის დაჯილდოება სასწავლებლის გაშლილ დროშასთან გადაღებული ფოტოსურათით;

– მშობლებისათვის მადლობის წერილის გაგზავნა;

– სასწავლებლის განლაგებიდან რიგგარეშე თავისუფლად გასვლის ნებართვის მიღება.

შს ორგანოებში 10, 15 და 20 წლის განმავლობაში ნაყოფიერი მუშაობისათვის თანამშრომელი შეიძლება დააჯილდოვოს შს მინისტრმა შესაბამისად I, II და III ხარისხის მედლით „უმწიკვლო სამსახურისათვის“.

სამსახურებრივი მოვალეობის შესრულების დროს გამოჩენილი ვაჟკაცობისა და გამბედაობისათვის შს ორგანოს თანამშრომელი შეიძლება წარდგენილ იქნეს სახელმწიფო ჯილდოზე.


მუხლი 43. „საქართველოს შსს დამსახურებული მუშაკის“ საპატიო წოდების მინიჭება

„საქართველოს შსს დამსახურებული მუშაკის“ საპატიო წოდების მინიჭება ხდება მოქმედი კანონმდებლობის შესაბამისად.


მუხლი 44. დისციპლინური სასჯელები

სამსახურებრივი დისციპლინის დარღვევის გამო შს ორგანოს თანამშრომელს შეიძლება დაედოს ერთ-ერთი სასჯელი:

– შენიშვნა;

– საყვედური;

– სასტიკი საყვედური;

– თანამდებობიდან ჩამოქვეითება;

– სამკერდე ნიშნის ჩამორთმევა;

– სპეციალურ წოდებაში ერთი საფეხურით ჩამოქვეითება;

– 3-დან 10-დღეღამემდე დისციპლინური პატიმრობა ჰაუპტვახტში ჩასმით;

– შს ორგანოებიდან დათხოვნა.

საქართველოს შსს სასწავლებლებში (გარდა ზემოთ ჩამოთვლილისა) დისციპლინური სასჯელების სახით გამოიყენება სასწავლებლების განლაგებიდან გასვლის უფლების ჩამორთმევა 1 თვემდე ვადით და დანიშვნა რიგგარეშე სამსახურებრივ განწესში (გარდა ყარაულში და ქვედანაყოფის მორიგედ დანიშვნისა) ან სამუშაოდ – 5 განწესამდე, აგრეთვე მსმენელის სასწავლებლიდან გარიცხვა.


მუხლი 45. წახალისებისა და დისციპლინური სასჯელის გამოყენების წესი

წახალისება და დისციპლინური სასჯელი გამოიყენება უშუალო უფროსის მიერ მისი უფლებამოსილების ფარგლებში. უშუალო უფროსად ითვლება ის უფროსი, რომელსაც სამსახურებრივად ემორჩილებიან შს ორგანოს თანამშრომლები, თუნდაც დროებით.

შს ორგანოს თანამშრომლები, რომლებიც სამსახურებრივად არ არიან დაქვემდებარებული ერთმანეთთან, შეიძლება იყვნენ უფროსები ან უმცროსები. უფროსობა განისაზღვრება სპეციალური წოდებით, ხოლო თანაბარი წოდების შემთხვევაში – თანამდებობის მიხედვით.

უფროსი, რომელიც სათანადო ბრძანებით დროებით ასრულებს მოვალეობას, სარგებლობს დროებით დაკავებული თანამდებობის პირის დისციპლინური უფლებამოსილებით.

დასჯა და წახალისება, როგორც წესი, ცხადდება ბრძანებით. მადლობა, შენიშვნა, საყვედური, დამატებითი განწესი შეიძლება გამოცხადდეს ზეპირადაც.

ბრძანებით გამოცხადებული საყვედური არ შეიძლება მოიხსნას ზეპირად.

წახალისება და დასჯა შს ორგანოს თანამშრომელს ეცნობება პირადად მწყობრის წინ ან თათბირის დროს. შს ორგანოს თანამშრომელს სასჯელის დადებამდე უნდა ჩამოერთვას წერილობითი ახსნა-განმარტება.

დისციპლინური სასჯელი უნდა იყოს დადებული 10 დღის განმავლობაში იმ დღიდან, როცა უფროსისათვის გახდა ცნობილი მომხდარი გადაცდომა, ხოლო იმ შემთხვევაში, როცა ხდება სამსახურებრივი შემოწმება, აღიძრა სისხლის სამართლის ან ადმინისტრაციულ-სამართალდარღვევის საქმე, არა უგვიანეს ერთი თვისა, დამნაშავის ავადმყოფობის ან შვებულებაში ყოფნის დროის ჩაუთვლელად.

სამსახურებრივი დისციპლინის დარღვევის ყოველი შემთხვევის გამო შეიძლება მხოლოდ ერთი დისციპლინური სასჯელის დადება.

ბრძანება დისციპლინური სასჯელის დადების შესახებ, მოტივების აღნიშვნით, თანამშრომელს გამოეცხადება ხელის მოწერით.

დისციპლინური სასჯელი ძალაში შედის დაუყოვნებლივ, მაგრამ არა უგვიანეს ერთი თვისა იმ დღიდან, როცა დაედო. თუ ეს ვადა არ იქნა დაცული, სასჯელი ძალას კარგავს, მაგრამ ექვემდებარება აღრიცხვას.

დისციპლინური სასჯელი შს ორგანოს თანამშრომლის მიმართ ითვლება მოხსნილად, თუ სასჯელის დადების დღიდან ერთი წლის განმავლობაში მას არ დაედო ახალი სასჯელი. სიტყვიერი სასჯელი მოხსნილად ითვლება ერთი თვის გასვლის შემდეგ. ვადაზე ადრე დისციპლინური სასჯელის მოხსნა ხდება წახალისების სახით მისი უშუალო უფროსის ან ზემდგომი უფროსის მიერ.

შს ორგანოს თანამშრომლის გადაადგილება დაბალ თანამდებობაზე ხდება ამ დებულების მე-12 და 44-ე მუხლების საფუძველზე.

დისციპლინური სასჯელის წესით წოდების ერთი საფეხურით ჩამოქვეითებული სპეციალური წოდების აღდგენა შეიძლება ამ დებულების 42-ე მუხლის საფუძველზე.

შს ორგანოს თანამშრომლისათვის დისციპლინური სასჯელის დადება არ შეიძლება მისი ავადმყოფობის, შვებულებაში ან მივლინებაში ყოფნის დროს, აგრეთვე იმ შემთხვევაში, თუ ჩადენილი გადაცდომის შემდეგ გავიდა ერთ წელზე მეტი ან თუ სისხლის სამართლის საქმის გამოძიებისას და საფინანსო-სამეურნეო რევიზიის (შემოწმების) დროს აღმოჩენილი დარღვევებიდან გასულია ორი წელი.


მუხლი 46. უფროსის უფლება და მოვალეობა წახალისებისა და დისციპლინური სასჯელის დადებისას

შს ორგანოს უფროსის უფლებას წახალისების ან დისციპლინური სასჯელის დადების დროს განსაზღვრავს შინაგან საქმეთა მინისტრი.

თუ შს ორგანოს თანამშრომელი, უფროსის აზრით, იმსახურებს დასჯას ან წახალისებას და ეს არ შედის მის კომპეტენციაში, მაშინ იგი ზემდგომი უფროსის წინაშე წარადგენს შუამდგომლობას. ზემდგომ უფროსს უფლება აქვს გააუქმოს ან შეამსუბუქოს ქვემდგომი უფროსის მიერ დადებული დისციპლინური სასჯელი ან დაადოს უფრო მკაცრი სასჯელი, თუ ადრინდელი არ შეესაბამება ჩადენილი გადაცდომის სიმძიმეს.

შსს საგამოძიებო აპარატის თანამშრომელს დისციპლინური სასჯელი დაედება იმ უფროსის მიერ, რომელსაც მისი თანამდებობაზე დანიშვნის უფლება აქვს.

უფროსი, რომელიც გადაამეტებს თავის უფლებას დისციპლინური სასჯელის დადებისას, პასუხს აგებს დისციპლინური წესით.

თავი 5

სამსახურის გავლის პირობები


მუხლი 47. შრომითი შინაგანაწესი

შს ორგანოებში შრომით შინაგანაწესს ადგენს შესაბამისი უფროსი შს მინისტრის თანხმობით, მოქმედი კანონმდებლობის შესაბამისად.


მუხლი 48. სამუშაო დროის ხანგრძლივობა

შს ორგანოს თანამშრომლისათვის დადგენილია ორმოცდაერთსაათიანი სამუშაო კვირა და არანორმირებული სამუშაო დღე.

შს ორგანოს თანამდებობათა ჩამონათვალს, რომლებისთვისაც შემოკლებული სამუშაო დღეა დადგენილი, განსაზღვრავს საქართველოს შს მინისტრი.

შს ორგანოს თანამშრომლები საჭიროების შემთხვევაში შეიძლება დასაქმებულ იქნენ შესაბამისი ბრძანებით დასვენებისა და სადღესასწაულო დღეებში. ამ შემთხვევაში მათ ეძლევათ ანაზღაურება საქართველოს შრომის კანონმდებლობის შესაბამისად.

ცვლებში მომუშავე მუშაკებისათვის დგინდება ერთიანი ხანგრძლივობის დღის, საღამოსა და ღამის ცვლები.


მუხლი 49. შვებულება

შს ორგანოს თანამშრომლებისათვის განისაზღვრება შემდეგი სახის შვებულებები ხელფასის შენარჩუნებით:

– მორიგი ყოველწლიური;

– მოკლევადიანი;

– ავადმყოფობის გამო;

– სასწავლო – საქართველოს შსს სასწავლებლებში სასწავლო წლის დამთავრებასთან დაკავშირებით;

– საქართველოს შსს სასწავლებლების დამთავრების გამო.

გარდა ამისა, შს ორგანოს თანამშრომელს ეძლევა ბავშვის დაბადებასთან და მოვლასთან დაკავშირებული, აგრეთვე შემოქმედებითი, სასწავლო და სხვა სახის შვებულება მოქმედი კანონმდებლობის შესაბამისად.

შვებულების შეცვლა ფულადი კომპენსაციით არ შეიძლება, გარდა იმ შემთხვევისა, როცა შს ორგანოს თანამშრომელს სამსახურიდან ითხოვენ და შვებულებით არ უსარგებლია.

შვებულების ხანგრძლივობა გამოითვლება კალენდარული დღეებით. სადღესასწაულო და არასამუშაო დღე (არა უმეტეს 10 დღისა) მორიგი ყოველწლიური შვებულების განსაზღვრისას არ ითვლება.

შს ორგანოს თანამშრომელს აძლევენ ფულად კომპენსაციას შვებულების გატარების ადგილამდე და უკან მგზავრობისათვის შემდეგი სახის შვებულებებისას:

– მორიგი ყოველწლიური;

– ავადმყოფობის გამო;

– სასწავლო – საქართველოს შსს სასწავლებლებში სასწავლო წლის დამთავრების გამო;

– საქართველოს შსს სასწავლებლების დამთავრებასთან დაკავშირებით.

შს ორგანოს თანამშრომელს უფლება აქვს ისარგებლოს მორიგი და დამატებითი შვებულებით არა უმეტეს 45 კალენდარული დღისა. როგორც გამონაკლისი, უშუალო უფროსის თანხმობით, პირს უფლება ეძლევა შვებულებით ისარგებლოს ორჯერ, მგზავრობის ღირებულების ერთხელ გადახდით შვებულების გატარების ადგილამდე.

შს ორგანოს თანამშრომელს მორიგ, სასწავლებლის დამთავრებასთან დაკავშირებულ მოკლევადიან ან ავადმყოფობით გამოწვეულ ზევადიან შვებულებაზე (საქართველოს ფარგლებში) ეძლევა დღეების დამატებითი ანაზღაურება შვებულების გატარების ადგილამდე და უკან მგზავრობისათვის.


მუხლი 50. მორიგი ყოველწლიური ფასიანი შვებულება

მორიგი ყოველწლიური შვებულება შს ორგანოს თანამშრომელს ეძლევა:

– 10 წლამდე სამსახურისათვის – 30 კალენდარული დღე;

– 10-დან 15 წლამდე სამსახურისათვის – 35 კალენდარული დღე;

– 15-დან 20 წლამდე სამსახურისათვის – 40 კალენდარული დღე;

– 20 წლის სამსახურის შემდეგ – 45 კალენდარული დღე.

ყოველწლიური მორიგი შვებულება შს თანამშრომლებს ეძლევათ კალენდარული წლის განმავლობაში შვებულების გრაფიკის შესაბამისად. ცალკეულ შემთხვევებში, თანამდებობაზე დანიშვნის უფლების მქონე უფროსის ბრძანებით, პირს ყოველწლიური გამოუყენებელი წინა წლის შვებულება შეიძლება მიეცეს მომდევნო წლის 1-ლ კვარტალში. ყოველწლიური მორიგი შვებულების ხანგრძლივობა შს ორგანოს ახლად მიღებული თანამშრომლისათვის გამოითვლება პროპორციულად, გამომუშავებული დროის ანგარიშიდან: ორ-ნახევარი დღე სამსახურის ყოველ სრულ თვეზე მიღების დღიდან. ამიტომ შს ორგანოს თანამშრომელს, რომელსაც უფლება აქვს 10 დღეზე მეტი ხანგრძლივობის შვებულების მიღებისა, უნაზღაურდება მგზავრობის ღირებულება შვებულების გატარების ადგილამდე და უკან მგზავრობის ღირებულება, ამასთან ემატება დღეები მგზავრობისათვის. 10 დღეზე ნაკლები შვებულება შს ორგანოს თანამშრომელს მისი სურვილისამებრ შეიძლება მიეცეს მომდევნო წლის შვებულებასთან ერთად.

შს ორგანოდან დასათხოვ პირებს დათხოვნის წლის გამოუყენებელ შვებულებაზე ეძლევათ ფულადი კომპენსაცია.

შს ორგანოს თანამშრომლებს, რომლებიც უნდა დაითხოვონ სამსახურიდან (გარდა უარყოფითი მოტივებით დასათხოვი პირებისა), თავიანთი სურვილით შეუძლიათ ისარგებლონ მორიგი ყოველწლიური შვებულებით.

ორ წელიწადში ერთხელ შს ორგანოს თანამშრომლის ოჯახის ერთ-ერთ წევრს უხდიან შვებულების გატარების ადგილამდე და უკან მგზავრობის ღირებულებას.


მუხლი 51. მოკლევადიანი შვებულება

გადაუდებელი სოციალურ-საყოფაცხოვრებო საკითხების, დაქორწინების, მშობლის მოვალეობის შესრულებისა და სხვა საპატიო მიზეზების გამო შს ორგანოს თანამშრომელს შეიძლება მიეცეს მოკლევადიანი შვებულება 10 დღის ხანგრძლივობით.

მოკლევადიანი შვებულების დღეები მორიგ ყოველწლიურ შვებულებაში არ შედის.


მუხლი 52. შვებულება ავადმყოფობის გამო

შს ორგანოს თანამშრომელს ავადმყოფობის გამო შვებულება ეძლევა სამხედრო-სამედიცინო კომისიის დასკვნის საფუძველზე.

ავადმყოფობის გამო შვებულების ხანგრძლივობა განისაზღვრება ავადმყოფობის სახით. ავადმყოფობის გამო უწყვეტად შვებულებაში ყოფნის დრო არ უნდა აღემატებოდეს ოთხ თვეს, იმ შემთხვევის გარდა, როცა მოქმედი კანონმდებლობით გათვალისწინებულია უფრო ხანგრძლივი სამკურნალო დრო. ეს დრო შეიძლება გაგრძელებულ იქნეს თანამდებობაზე დანიშვნის უფლების მქონე უფროსის მიერ სამკურნალო დაწესებულების დასკვნის საფუძველზე. ავადმყოფობის გამო უწყვეტად შვებულებაში ყოფნის ვადის გასვლისა და შს ორგანოს თანამშრომლის განკურნების შემდეგ მუშაკი ექვემდებარება სამხედრო-სამედიცინო კომისიის შემოწმებას ვარგისიანობაზე, რათა მიეცეს შემდეგში სამსახურის გაგრძელების უფლება. შს ორგანოს თანამშრომელს, რომელმაც ჭრილობა, დასახიჩრება ან კონტუზია მიიღო სამსახურებრივი მოვალეობის შესრულებისას, სამკურნალოდ ყოფნის დრო არ განესაზღვრება. აღნიშნული თანამშრომელი მკურნალობის დამთავრების ან ავადმყოფობის გავლის შემდეგ ექვემდებარება სამედიცინო შემოწმებას.

ავადმყოფობის გამო შვებულების დრო არ შედის ყოველწლიური მორიგი შვებულების ანგარიშში.

შს ორგანოს თანამშრომელს ავადმყოფობის გამო სამსახურიდან დათხოვნისას ავადმყოფობისათვის შვებულება არ ეძლევა.


მუხლი 53. სასწავლო შვებულება

საქართველოს შსს სასწავლებლის დღის სწავლების მსმენელებს ეძლევათ შვებულება:

– ზამთრის არდადეგებისათვის – 14 კალენდარული დღე;

– ზაფხულის არდადეგებისათვის – 30 კალენდარული დღე.


მუხლი 54. შვებულება შსს სასწავლებელის დამთავრებასთან დაკავშირებით

საქართველოს შსს სასწავლებლის კურსდამთავრებულებს ეძლევათ შვებულება 30 კალენდარული დღის ხანგრძლივობით, რომელიც შს ორგანოებში მუშაობის დაწყებისას მათ ეთვლებათ მიმდინარე წლის ყოველწლიურ მორიგ შვებულებად. სასწავლებლების დამთავრებასთან დაკავშირებით შვებულება გამოყენებულ უნდა იქნეს კურსდამთავრებულის სამსახურის გავლის ადგილამდე მისასვლელად.


მუხლი 55. შს ორგანოს თანამშრომლის ფულადი ანაზღაურება

პოლიციაში სამსახურისათვის თანამშრომელი იღებს ხელფასს, რომელიც შეიცავს თანამდებობრივი და სპეციალური წოდებისათვის დადგენილ განაკვეთს, ნამსახურობის დანამატს, სასურსათო ულუფის ღირებულებას (თუ იგი ნატურით არ ეძლევათ), რაიონულ კოეფიციენტს, სადაც იგი დაწესებულია, დანამატს დასვენებისა და უქმე დღეებში მუშაობისათვის და სხვა გასამრჯელოს, კანონმდებლობით გათვალისწინებულ დანამატებსა და კომპენსაციებს.

სამსახურებრივი მოვალეობის შესრულებისას პოლიციის თანამშრომლისათვის მიყენებული ზარალი ანაზღაურდება სრული მოცულობით სახელმწიფო ბიუჯეტიდან.

სამსახურებრივი მოვალეობის შესრულებისას პოლიციის თანამშრომლის დაღუპვის შემთხვევაში მის ოჯახს სახელმწიფო ბიუჯეტის სახსრებიდან უხდიან ერთდროულ კომპენსაციას 10 წლის ხელფასის ოდენობით. დაკრძალვის ხარჯებს სახელმწიფო გაიღებს.

პოლიციის თანამშრომელს, რომელიც დაიჭრა ან დასახიჩრდა სამსახურებრივი მოვალეობის შესრულებისას, სხეულის დაზიანების სიმძიმის ხარისხის შესაბამისად ეძლევა კომპენსაცია ბიუჯეტის სახსრებიდან 1-დან 5 წლამდე მიღებული ხელფასის ოდენობით. დაზიანების სიმძიმის ხარისხს განსაზღვრავს სამხედრო-სამედიცინო კომისია.

საქართველოს სახელმწიფო, ავტონომიური რესპუბლიკის, სამხარეო, საქალაქო და რაიონული მმართველობის ორგანოებს შეუძლიათ შს ორგანოების თანამშრომლებს დაუწესონ დამატებითი ანაზღაურება შესაბამისი უწყების ბიუჯეტიდან.


მუხლი 56. სახელმწიფო, პირადი და დამატებითი სოციალური დაზღვევა

სახელმწიფო, პირადი და დამატებითი სოციალური დაზღვევა, აგრეთვე სიკვდილის ან დასახიჩრების შემთხვევაში ზარალის ანაზღაურება შს ორგანოს მუშაკისათვის ხორციელდება მოქმედი კანონმდებლობის შესაბამისად.


მუხლი 57. შეღავათები, გარანტიები და კომპენსაციები

შს ორგანოს თანამშრომლებს, რომლებიც სწავლობენ სასწავლებლებში დაუსწრებელ და საღამოს სწავლების ფორმაზე, უწესდებათ შეღავათები მოქმედი კანონმდებლობის შესაბამისად.

ფეხმძიმე ქალები და ქალები შს ორგანოს რიგებიდან, აგრეთვე მამები – შს ორგანოს თანამშრომლები, დედის გარეშე ბავშვების აღმზრდელნი (დედის სიკვდილის შემდეგ, მშობლის უფლების ჩამორთმევით, ხანგრძლივი სამკურნალოდ მყოფნი და სხვა შემთხვევებში, როცა ბავშვი დედის მზრუნველობას მოკლებულია), სარგებლობენ ყველა იმ უფლებით და შეღავათით, რომლებიც მოქმედი კანონმდებლობითაა გათვალისწინებული. შს ორგანოს თანამშრომლებს უფლება აქვთ ისარგებლონ უფასო სამედიცინო მომსახურებით (მათ შორის წამლებითაც) შს სამინისტროს სამედიცინო დაწესებულებებში.

შს ორგანოს თანამშრომლებსა და მათი ოჯახის წევრებს აქვთ სანატორიუმებში, დასასვენებელ სახლებში, პანსიონატებსა და შსს სისტემის ტურისტულ ბაზებში ფასიანი სანატორიულ-კურორტული მკურნალობის უფლება, რისთვისაც შს ორგანოს თანამშრომლებს და მათი ოჯახის წევრებს (ცოლი, ქმარი, არასრულწლოვანი შვილები) უნაზღაურდებათ საგზურის ღირებულება 50 პროცენტის ოდენობით.

იმ შემთხვევაში, თუ შს ორგანოს თანამშრომელს ვერ უზრუნველყოფენ სანატორიულ-კურორტული მკურნალობით შსს სისტემის სამედიცინო დაწესებულებებში, მას შეუძლია შეიძინოს შეღავათებით სხვა უწყების საგზური შს სამინისტროს ხარჯზე.

შს ორგანოს თანამშრომელს, რომელიც სამსახურებრივ საქმიანობაში იყენებს პირად სატრანსპორტო საშუალებას, მისი შენახვის, საწვავ-საპოხი მასალების ხარჯების ანაზღაურების მიზნით უხდიან ფულად კომპენსაციას დადგენილი წესით.

შს ორგანოს თანამშრომელი ყველა სახის ტრანსპორტით მგზავრობისას, მივლინებებისას, აგრეთვე შვებულების დროს სარგებლობს ურიგოდ ბილეთების შეძენის უფლებით. სამსახურიდან ავადმყოფობის, ხანდაზმულობის, გაუარესებული ჯანმრთელობისა და შტატების შემცირების გამო დათხოვნილ თანამშრომლებს, აგრეთვე სამსახურებრივი მოვალეობის შესრულების დროს მიღებული ჭრილობის, დასახიჩრების ან დაავადების შედეგად დაღუპულ ან გარდაცვლილ პირთა ოჯახის წევრებს, აგრეთვე შს ორგანოების თანამშრომლებს, რომლებსაც აქვთ სამინისტროს სისტემაში 10 კალენდარული წლის სამსახურის სტაჟი, უფლება აქვთ უსასყიდლოდ მიიღონ მიწის ნაკვეთი ინდივიდუალური საცხოვრებელი სახლის მშენებლობისათვის ან საბაღე მეურნეობისათვის ქალაქის ტიპის დასახლებაში – 0,1 ჰა და სოფლად – 0,25 ჰა თითო ოჯახზე.

შს ორგანოს თანამშრომლები და მათთან ერთად მცხოვრები ოჯახის წევრები იხდიან ბინის ქირას, კომუნალურ (ელექტროენერგია, გაზი, გათბობა, წყალმომარაგება და სხვ.) და სატელეფონო გადასახდელს 50 პროცენტის ოდენობით, მიუხედავად საცხოვრებელი ბინის კუთვნილებისა.

დანარჩენ სხვა შეღავათებს, გარანტიებსა და კომპენსაციებს ადგენენ სახელმწიფო აღმასრულებელი ხელისუფლებისა და მმართველობის ადგილობრივი ორგანოები.

შს ორგანოს თანამშრომლის შვილებს ეძლევათ ადგილები ბავშვთა ბაღებში (საცხოვრებელი ადგილის მიხედვით), სკოლა-ინტერნატებსა და საზაფხულო-გამაჯანსაღებელ ბანაკებში განცხადების შეტანიდან 3 თვის ვადაში შეღავათიანი პირობებით, აღნიშნული დაწესებულებების უწყებრივი კუთვნილების მიუხედავად.


მუხლი 58. შეღავათები ბინათმშენებლობაზე, მიწის რენტისა და დროებითი საცხოვრებელი ბინის გადასახადებზე

შს ორგანოს თანამშრომელი მოქმედი კანონმდებლობის შესაბამისად სარგებლობს შეღავათებით მიწის რენტის გადასახადის და ბინათმშენებლობისათვის შეღავათიანი სახელმწიფო კრედიტის მიღების უფლებით. სახელმწიფო-კომუნალური ფონდიდან საცხოვრებელი ბინის (სახლის) გამოყოფის შეუძლებლობის შემთხვევაში მას ეძლევა სრული კომპენსაცია დროებითი საცხოვრებელი ბინის (სახლის) ქირის გადასახდელად.

თავი 6

შინაგან საქმეთა ორგანოებში სამსახურის შეწყვეტა


მუხლი 59. სამსახურის შეწყვეტის საფუძვლები

შს ორგანოებში სამსახურის შეწყვეტის ძირითადი საფუძვლებია:

ა) შს ორგანოებიდან დათხოვნა;

ბ) საქართველოს მოქალაქეობის შეწყვეტა;

გ) შს ორგანოების თანამშრომლის უგზო-უკვლოდ დაკარგულად ცნობა კანონით დადგენილი წესით;

დ) შს ორგანოების თანამშრომლის სიკვდილი (დაღუპვა).


მუხლი 60. შს ორგანოდან დათხოვნის საფუძვლები

შს ორგანოს თანამშრომელი შეიძლება სამსახურიდან დაითხოვონ შემდეგი საფუძვლებით (მოტივებით):

ა) თავისი სურვილით;

ბ) განსაზღვრული ასაკის მიღწევისას;

გ) ნამსახურობის გამო;

დ) ხელშეკრულებაში გათვალისწინებული სამსახურის ვადის გასვლის გამო;

ე) ხელშეკრულებით გათვალისწინებული პირობის დარღვევის გამო;

ვ) შტატების შემცირების გამო;

ზ) ავადმყოფობის, რომლის გამოც აღარ შეუძლია სამსახურის გაგრძელება;

თ) ჯანმრთელობის მდგომარეობის გაუარესების გამო, რომლის გამოც აღარ შეუძლია სამსახურის გაგრძელება;

ი) სამსახურებრივი შეუფერებლობის გამო ატესტაციის წესით;

კ) დისციპლინის ერთჯერადი უხეში ან სისტემატური დარღვევისათვის;

ლ) გადაცდომისათვის, რომელიც შეუთავსებელია შს ორგანოს თანამშრომლისათვის;

მ) ჩადენილ დანაშაულთან დაკავშირებით სასამართლოს მიერ მსჯავრდებისათვის, როცა გამამტყუნებელი განაჩენი შესულია კანონიერ ძალაში.

შს ორგანოების თანამშრომელს, რომელსაც აქვს უფროსი ოფიცრის შემადგენლობის სპეციალური წოდება, პენსიაზე გასვლის შემდეგ უფლება ეძლევა ატაროს ფორმის ტანსაცმელი.


მუხლი 61. შს ორგანოს თანამშრომლების ასაკობრივი შუზღუდვა

შს ორგანოების თანამშრომლებს, რომლებსაც აქვთ რიგითი შემადგენლობის სპეციალური წოდება, შეუძლიათ იმსახურონ შს ორგანოებში 55 წლამდე ასაკის ჩათვლით.

შს ორგანოების თანამშრომლებს, რომლებსაც აქვთ უმცროს და უფროს ოფიცერთა შემადგენლობის სპეციალური წოდებანი, შეუძლიათ იმსახურონ შს ორგანოებში შემდეგი ასაკის მიღწევამდე:

ა) პოლიციის უმცროსი ლეიტენანტი – პოლიციის კაპიტანი – 50 წელი (თადარიგი); 55 წელი – გადადგომით;

ბ) პოლიციის მაიორი – პოლიციის პოლკოვნიკი – 55 წელი (თადარიგი); 60 წელი – გადადგომით;

შს ორგანოს თანამშრომლები, რომლებმაც მიაღწიეს ზღვრულ ასაკს, აღნიშნული მუხლით ექვემდებარებიან დათხოვნას, იმ შემთხვევის გარდა, რომელიც გათვალისწინებულია ამ დებულებით.

სამსახურის ინტერესებიდან გამომდინარე, დადებითი ატესტაციისა და დადებითი სამედიცინო დასკვნისას, შს მინისტრის ნებართვით პოლიციის პოლკოვნიკის სპეცწოდების მქონე შს ორგანოს თანამშრომელს, მისი თანხმობით, შეუძლია გაუგრძელდეს სამსახურის ვადა განსაზღვრულ ასაკს ზევით 5 წლამდე.

სამსახურის ვადის გაგრძელების შესახებ გადაწყვეტილება არ გამორიცხავს შს ორგანოს თანამშრომლის დათხოვნის შესაძლებლობას აღნიშნული დებულებით გათვალისწინებული საფუძვლების შესაბამისად.


მუხლი 62. შს ორგანოდან დათხოვნის წესი

რიგითი და ოფიცერთა შემადგენლობის თანამშრომლების სამსახურიდან დათხოვნა ხდება შსს ნომენკლატურული ბრძანებით გათვალისწინებული კომპეტენციის ფარგლებში.


მუხლი 63. საქართველოს მოქალაქეობის შეწყვეტის გამო დათხოვნა შს ორგანოებიდან

საქართველოს შს ორგანოს თანამშრომელი, რომელიც მიიღებს სხვა ქვეყნის მოქალაქეობას, დათხოვნილ უნდა იქნეს შს ორგანოებიდან საქართველოს მოქალაქეობის შეწყვეტის გამო.


მუხლი 64. რიგითი შემადგენლობის მიერ ვალდებულების ვადის გაგრძელების წესი

რიგითი შემადგენლობის თანამდებობაზე მისაღები პირები დებენ წერილობით ხელშეკრულებას – ვალდებულებას შს ორგანოებში მუშაობის ხანგრძლივობის შესახებ (3 წლით). ვალდებულება ითვლება გაგრძელებულად იმავე ვადით, თუ თანამშრომელი ვალდებულებით გათვალისწინებული ვადის გასვლამდე ორი კვირით ადრე არ მიმართავს ხელმძღვანელობას პატაკით დათხოვნის შესახებ.


მუხლი 65. რიგითი შემადგენლობის პირების დათხოვნა შს ორგანოებიდან

რიგითი შემადგენლობის პირები შს ორგანოებიდან შეიძლება დაითხოვონ:

ა) ასაკის გამო (ვალდებულების ვადის გასვლის მიუხედავად დებულების 61-ე მუხლით დადგენილი ზღვრული ასაკის მიღწევისას);

ბ) ვალდებულებების ვადის გასვლის გამო;

გ) შტატების შემცირებით – შტატების შემცირების შედეგად სამსახურში გამოყენების შეუძლებლობის გამო;

დ) სამსახურებრივი შეუფერებლობის გამო საატესტაციო წესით;

ე) დისციპლინის დარღვევისათვის;

ვ) ავადმყოფობის გამო – სამხედრო-სამედიცინო კომისიის მიერ მიჩნეულები უვარგისად სამხედრო სამსახურისათვის მშვიდობიან დროს (ომის პირობებში – II ხარისხის შეზღუდულად ვარგისები) ან უვარგისად სამხედრო სამსახურისათვის სამხედრო აღრიცხვიდან მოხსნით.

გამონაკლის შემთხვევებში რიგითი შემადგენლობის პირები შს ორგანოებიდან შეიძლება დაითხოვონ ოჯახური პირობების გამო.


მუხლი 66. ოფიცერთა შემადგენლობის დათხოვნის წესი

უმცროს, უფროს და უმაღლეს ოფიცერთა შემადგენლობის პირები შს ორგანოებიდან შეიძლება დაითხოვონ: ა) საქართველოს სამხედრო ძალების თადარიგში, თუ დასათხოვმა პირმა არ მიაღწია ზღვრულ ასაკს, რომელიც დადგენილია საქართველოს კანონით „საყოველთაო სამხედრო ვალდებულების შესახებ“ თადარიგში ჩასარიცხი პირებისათვის; ბ) გადადგომით, თუ დასათხოვმა პირმა მიაღწია ზღვრულ ასაკს, რომელიც დადგენილია საქართველოს კანონით „საყოველთაო სამხედრო ვალდებულების შესახებ“ თადარიგში ჩასარიცხი პირებისათვის, ან სამხედრო-სამედიცინო კომისიის მიერ მიჩნეული არიან უვარგისად სამხედრო სამსახურისათვის სამხედრო აღრიცხვიდან ამორიცხვით (მოხსნით).


მუხლი 67. ოფიცერთა დათხოვნა თადარიგში

უმცროს, უფროს და უმაღლეს ოფიცერთა შემადგენლობის პირები შს ორგანოებიდან შეიძლება დაითხოვონ სამხედრო ძალების თადარიგში:

ა) ასაკის გამო – პირები, რომელთაც მიაღწიეს დებულების 61-ე მუხლით დადგენილ ასაკს;

ბ) ავადმყოფობის გამო – სამხედრო-სამედიცინო კომისიის მიერ მიჩნეულები უვარგისად სამხედრო სამსახურისათვის მშვიდობიან დროს (ომის პირობებში – II ხარისხის შეზღუდულად ვარგისები);

გ) ჯანმრთელობის გაუარესების გამო – სამხედრო-სამედიცინო კომისიის მიერ მშვიდობიან დროს ვარგისად მიჩნეულები სამხედრო სამსახურისთვის სამწყობრო სამსახურების გარდა (ომის პირობებში – I ხარისხის შეზღუდულად ვარგისები), სათანადო ვაკანტური თანამდებობების უქონლობის გამო მათი სამსახურში გამოყენების შეუძლებლობის დროს;

დ) სამსახურებრივი შეუფერებლობის გამო საატესტაციო წესით;

ე) სხვა სამსახურში, უწყებაში, სამინისტროში გადასვლასთან დაკავშირებით;

ვ) შტატების შემცირებით – შტატების შემცირებასთან დაკავშირებით სამსახურში გამოყენების შეუძლებლობის გამო;

ზ) პირადი პატაკით.


მუხლი 68. ოფიცერთა გადადგომით დათხოვნა

უმცროს, უფროს და უმაღლეს ოფიცერთა შემადგენლობის პირები შს ორგანოებიდან შეიძლება დაითხოვონ გადადგომით:

ა) ასაკის გამო – ამ დებულების 61-ე მუხლით დადგენილი ზღვრული ასაკის მიღწევისას თადარიგში ყოფნით;

ბ) ავადმყოფობის გამო – სამხედრო-სამედიცინო კომისიის მიერ მიჩნეულები სამხედრო სამსახურისათვის უვარგისად სამხედრო აღრიცხვიდან ამორიცხვით.


მუხლი 69. შს ორგანოებიდან დათხოვნა პოლიციის თანამშრომლის სახელის დისკრედიტაციისათვის

რიგითი და ოფიცერთა შემადგენლობის პირები, რომლებმაც ჩაიდინეს პოლიციის თანამშრომლისათვის უღირსი საქციელი, დათხოვნილ უნდა იქნენ რიგითი და ოფიცერთა წოდების დისკრედიტაციისათვის.


მუხლი 70. შს ორგანოებიდან დათხოვნა სასამართლოს მიერ თანამშრომლის მსჯავრდების დროს

რიგითი და ოფიცერთა შემადგენლობის პირები, რომლებსაც დანაშაულის ჩადენის გამო სასამართლომ გამოუტანა გამამტყუნებელი განაჩენი, დათხოვნილ უნდა იქნენ სასამართლოს მიერ მსჯავრდების გამო.


მუხლი 71. უგზო-უკვლოდ დაკარგულთა, დაღუპულთა და გარდაცვლილთა შს ორგანოებიდან დათხოვნა

გარდაცვლილი, დაღუპული, უგზო-უკვლოდ დაკარგული ან სპეცწოდებაჩამორთმეული რიგითი და ოფიცერთა შემადგენლობის პირები უნდა ამოირიცხონ პირადი შემადგენლობის სიიდან.


მუხლი 72. შს ორგანოებიდან უარყოფითი მოტივით დათხოვნილთა პასუხისმგებლობა

შს ორგანოების თანამშრომლებისაგან, რომლებიც დაითხოვეს შს ორგანოებიდან უარყოფითი მოტივით, ამოღებულ უნდა იქნეს მათთვის მიცემული ფორმის ტანსაცმლის ღირებულება (ამორტიზაციის გათვალისწინებით) და მათზე გაპიროვნებული სხვა მატერიალური ფასეულობანი.


მუხლი 73. შს ორგანოებიდან დათხოვნილი თანამშრომლის დაცვის უფლება

შს ორგანოების თანამშრომელს უფლება აქვს სასამართლოში გაასაჩივროს ბრძანება შს ორგანოებიდან მისი დათხოვნის შესახებ.


მუხლი 74. საპენსიო უზრუნველყოფა

შს ორგანოების თანამშრომლის საპენსიო უზრუნველყოფა ხორციელდება მოქმედი კანონმდებლობის შესაბამისად.

შს ორგანოების თანამშრომლისათვის პენსიის დასანიშნად ნამსახურობის წესს ადგენს საქართველოს კანონმდებლობა.


მუხლი 75. დათხოვნილთა შეღავათები და ანაზღაურება

შს ორგანოს თანამშრომელს, რომელიც სამსახურიდან დათხოვნილია პენსიის მიღების უფლებით, ეძლევა ერთდროული დახმარების სახით უკანასკნელი 10 თვის ხელფასი, ხოლო პენსიის გარეშე დათხოვნისას (უარყოფითი მოტივით დათხოვნის შემთხვევის გარდა) გამოსასვლელი დახმარება უკანასკნელი 5 თვის ხელფასის ოდენობით.

შს ორგანოს თანამშრომელს, რომელსაც ნამსახურობის გამო (20 წელი და მეტი, მათ შორის შეღავათების გათვალისწინებით) ეკუთვნის პენსია, უფლება აქვს ოჯახის წევრებთან ერთად (მეუღლე და მასთან ერთად მცხოვრები არასრულწლოვანი შვილები) ისარგებლოს შსს სისტემის სამედიცინო დაწესებულებების მომსახურებით, აგრეთვე იმკურნალოს, დაისვენოს შსს სისტემის ფასიან სანატორიუმებში, დასასვენებელ სახლებსა და ტურისტულ ბაზებში, რისთვისაც მას ყოველწლიურად ეძლევა საგზურის საშუალო ღირებულების ფულადი კომპენსაცია, ხოლო ოჯახის წევრებზე საგზურის ღირებულების 25 პროცენტი, იმის მიუხედავად, თუ სად არის იგი შეძენილი.

თანამშრომლების ოჯახის წევრებს, რომელთაც ენიშნებათ პენსია, ეძლევათ შეღავათები მიწის, ბინის საცხოვრებელი ფართობის, კომუნალური მომსახურებისა და ტელეფონის გადასახადებზე.

თავი 7

შს ორგანოს თანამშრომლის სამსახურში, სპეციალურ წოდებაში და თანამდებობაზე აღდგენა


მუხლი 76. შს ორგანოში, სპეციალურ წოდებაში და თანამდებობაზე აღდგენის საფუძვლები

შს ორგანოს ის თანამშრომლები, რომლებიც უსაფუძვლოდ იქნენ დათხოვნილი შს ორგანოებიდან, გადაყენებული ან ჩამოქვეითებული დაკავებული თანამდებობიდან, რომლებსაც ჩამოერთვათ სპეციალური წოდება, ექვემდებარებიან შესაბამისად აღდგენას როგორც თანამდებობაზე, ისე შს ორგანოებში და სპეციალურ წოდებაში.

სამსახურში, სპეციალურ წოდებაში და თანამდებობაზე აღდგენის საფუძველია სამსახურებრივი შემოწმების დასკვნა, ძალაში შესული სასამართლო გადაწყვეტილება, აგრეთვე რეაბილიტირებულის განცხადება შს ორგანოებში აღდგენაზე.


მუხლი 77. შს ორგანოებში, სპეციალურ წოდებაში და თანამდებობაზე აღდგენის წესი და ვადები

შს ორგანოს თანამშრომელს უფლება აქვს გაასაჩივროს ზემდგომი ორგანოს გადაწყვეტილება მისი შს ორგანოებიდან დათხოვნის და სპეციალური წოდების ჩამორთმევის შესახებ, ხოლო შს მინისტრის ან საქართველოს პრეზიდენტის გადაწყვეტილება შეუძლია გაასაჩივროს სასამართლოს წესით.

შს ორგანოში, სპეციალურ წოდებაში და თანამდებობაზე აღდგენის შესახებ კომპეტენტური პირის მიერ მიღებული გადაწყვეტილება დაუყოვნებლივ უნდა შესრულდეს.

შს ორგანოს თანამშრომლის სამსახურში აღდგენა ხდება ადრე დაკავებულ ან მის თანაბარ თანამდებობაზე დათხოვნილის თანხმობით.


მუხლი 78. შს ორგანოში აღდგენის შემდეგ სამსახურის სტაჟის გამოთვლა

შს ორგანოებში აღდგენილ თანამშრომლებს მუშაობის უწყვეტ სტაჟში ჩაეთვლებათ დათხოვნის ბრძანების ხელმოწერის დღიდან აღდგენამდე განვლილი პერიოდი.


მუხლი 79. მიყენებული ზარალის ანაზღაურება

შს ორგანოდან უსაფუძვლოდ დათხოვნილ თანამშრომლებს აღდგენის შემთხვევაში უნაზღაურდებათ მათთვის მიყენებული მატერიალური ზარალი მოქმედი კანონმდებლობის შესაბამისად.

თანამდებობის პირი, რომელმაც მიიღო გადაწყვეტილება თანამშრომლის კანონის დარღვევით თანამდებობიდან დათხოვნის, გადაყენების, სპეციალური წოდების ჩამორთმევის და აღდგენის შესახებ გადაწყვეტილების შეჩერებაზე, პასუხს აგებს დისციპლინური წესით და ანაზღაურებს ზარალს.

თავი 8


მუხლი 80. სამართალდამცავი ორგანოებიდან მიღებულ თანამშრომელთა სამსახურის სტაჟის გამოთვლა

სამართალდამცავი ორგანოებიდან მიღებულ თანამშრომელთა სამსახურის სტაჟი გამოითვლება მოქმედი კანონმდებლობის შესაბამისად.


მუხლი 81. სამსახურის გავლის წესი ომის პირობებში და იმ ადგილებში, სადაც გამოცხადებულია საგანგებო მდგომარეობა

შს ორგანოს თანამშრომლებისათვის სამსახურის გავლის წესი ომის პირობებში და იმ ადგილებში, სადაც გამოცხადებულია საგანგებო მდგომარეობა, განისაზღვრება მოქმედი კანონმდებლობის შესაბამისად.

